
dhvanyAloka

ಧ್ವನ್ಯಾಲೋಕಃ

..ಪ್ರಥಮಉದ್ಯೋತಃ ..
ಸ್ವೇಚ್ಛಾಕೇಸರಿಣಃ ಸ್ವಚ್ಛಸ್ವಚ್ಛಾಯಾಯಾಸಿತೇಂದವಃ .
ತ್ರಾಯಂತಾಂ ವೋ ಮಧುರಿಪೋಃ ಪ್ರಪನ್ನಾರ್ತಿಚ್ಛಿದೋ ನಖಾಃ ..
ಕಾವ್ಯಸ್ಯಾತ್ಮಾ ಧ್ವನಿರಿತಿ ಬುಧೈರ್ಯಃ ಸಮಾಮ್ನಾತಪೂರ್ವ-
ಸ್ತಸ್ಯಾಭಾವಂ ಜಗದುರಪರೇ ಭಾಕ್ತಮಾಹುಸ್ತಮನ್ಯೇ .

ಕೇಚಿದ್ವಾಚಾಂ ಸ್ಥಿತಮವಿಷಯೇ ತತ್ತ್ವಮೂಚುಸ್ತದೀಯಂ
ತೇನ ಬ್ರೂಮಃ ಸಹೃದಯಮನಃಪ್ರೀತಯೇ ತತ್ಸ್ವರೂಪಂ .. 1..

ಬುಧೈಃ ಕಾವ್ಯತತ್ತ್ವವಿದ್ಭಿಃ ಕಾವ್ಯಸ್ಯಾತ್ಮಾ ಧ್ವನಿರಿತಿ ಸಂಜ್ಞಿತಃ ,
ಪರಂಪರಯಾ ಯಃ ಸಮಾಮ್ನಾತಪೂರ್ವಃ ಸಮ್ಯಕ್ ಆಸಮಂತಾತ್ ಮ್ನಾತಃ
ಪ್ರಕಟಿತಃ ,
ತಸ್ಯ ಸಹೃದಯಜನಮನಃಪ್ರಕಾಶಮಾನಸ್ಯಾಪ್ಯಭಾವಮನ್ಯೇ ಜಗದುಃ .
ತದಭಾವವಾದಿನಾಂ ಚಾಮೀ ವಿಕಲ್ಪಾಃ ಸಂಭವಂತಿ .

ತತ್ರ ಕೇಚಿದಾಚಕ್ಷೀರನ್ — ಶಬ್ದಾರ್ಥಶರೀರಂತಾವತ್ಕಾವ್ಯಂ .

ತತ್ರ ಚ ಶಬ್ದಗತಾಶ್ಚಾರುತ್ವಹೇತವೋಽನುಪ್ರಾಸಾದಯಃ ಪ್ರಸಿದ್ಧಾ
ಏವ .ಅರ್ಥಗತಾಶ್ಚೋಪಮಾದಯಃ .ವರ್ಣಸಂಘಟನಾಧರ್ಮಾಶ್ಚ ಯೇ
ಮಾಧುರ್ಯಾದಯಸ್ತೇಽಪಿ ಪ್ರತೀಯಂತೇ . ತದನತಿರಿಕ್ತವೃತ್ತಯೋ
ವೃತ್ತಯೋಽಪಿಯಾಃ ಕೈಶ್ಚಿದುಪನಾಗರಿಕಾದ್ಯಾಃ ಪ್ರಕಾಶಿತಾಃ , ತಾ
ಅಪಿ ಗತಾಃ ಶ್ರವಣಗೋಚರಂ . ರೀತಯಶ್ಚ ವೈದರ್ಭೀಪ್ರಭೃತಯಃ .
ತದ್ವ್ಯತಿರಿಕ್ತಃ ಕೋಽಯಂ ಧ್ವನಿರ್ನಾಮೇತಿ .

ಅನ್ಯೇ ಬ್ರೂಯುಃ –ನಾಸ್ತ್ಯೇವ ಧ್ವನಿಃ .ಪ್ರಸಿದ್ಧಪ್ರಸ್ಥಾನವ್ಯತಿರೇಕಿಣಃ
ಕಾವ್ಯಪ್ರಕಾರಸ್ಯ ಕಾವ್ಯತ್ವಹಾನೇಃ ಸಹೃದಯಹೃದಯಾಹ್ಲಾದಿಶಬ್ದಾರ್ಥ-
ಮಯತ್ವಮೇವ ಕಾವ್ಯಲಕ್ಷಣಂ .ನ ಚೋಕ್ತಪ್ರಸ್ಥಾನಾತಿರೇಕಿಣೋ ಮಾರ್ಗಸ್ಯ
ತತ್ಸಂಭವತಿ .ನ ಚ ತತ್ಸಮತಾಂತಃಪಾತಿನಃ ಸಹೃದಯಾನ್
ಕಾಂಶ್ಚಿತ್ಪರಿಕಲ್ಪ್ಯ ತತ್ಪ್ರಸಿದ್ಧ್ಯಾ ಧ್ವನೌ ಕಾವ್ಯವ್ಯಪದೇಶಃ
ಪ್ರವರ್ತಿತೋಽಪಿ ಸಕಲವಿದ್ವನ್ಮನೋಗ್ರಾಹಿತಾಮವಲಂಬತೇ .

ಪುನರಪರೇ ತಸ್ಯಾಭಾವಮನ್ಯಥಾ ಕಥಯೇಯುಃ –ನ ಸಂಭವತ್ಯೇವ

ಧ್ವನ್ಯಾಲೋಕಃ

ಧ್ವನಿರ್ನಾಮಾಪೂರ್ವಃ ಕಶ್ಚಿತ್ .ಕಾಮನೀಯಕಮನತಿವರ್ತಮಾನಸ್ಯ ತಸ್ಯೋಕ್ತೇಷ್ವೇವ
ಚಾರುತ್ವಹೇತುಷ್ವಂತರ್ಭಾವಾತ್ .ತೇಷಾಮನ್ಯತಮಸ್ಯೈವವಾಅಪೂರ್ವಸಮಾಖ್ಯಾ-

ಮಾತ್ರಕರಣೇ ಯತ್ಕಿಂಚನ ಕಥನಂ ಸ್ಯಾತ್ .

ಕಿಂಚ ವಾಗ್ವಿಕಲ್ಪಾನಾಮಾನಂತ್ಯಾತ್ ಸಂಭವತ್ಯಪಿ ವಾ ಕಸ್ಮಿಂಶ್ಚಿತ್ ಕಾವ್ಯ-
ಲಕ್ಷಣವಿಧಾಯಿಭಿಃ ಪ್ರಸಿದ್ಧೈರಪ್ರದರ್ಶಿತೇ ಪ್ರಕಾರಲೇಶೇ ಧ್ವನಿರ್ಧ್ವನಿರಿತಿ
ಯದೇತದಲೀಕಸಹೃದಯತ್ವಭಾವನಾಮುಕುಲಿತಲೋಚನೈರ್ನೃತ್ಯತೇ , ತತ್ರ
ಹೇತುಂ ನ ವಿದ್ಮಃ .ಸಹಸ್ರಶೋ ಹಿ ಮಹಾತ್ಮಭಿರನ್ಯೈರಲಂಕಾರಪ್ರಕಾರಾಃ
ಪ್ರಕಾಶಿತಾಃ ಪ್ರಕಾಶ್ಯಂತೇ ಚ .ನ ಚ ತೇಷಾಮೇಷಾ ದಶಾ ಶ್ರೂಯತೇ .

ತಸ್ಮಾತ್ ಪ್ರವಾದಮಾತ್ರಂ ಧ್ವನಿಃ .ನ ತ್ವಸ್ಯ ಕ್ಷೋದಕ್ಷಮಂ ತತ್ತ್ವಂ ಕಿಂಚಿದಪಿ
ಪ್ರಕಾಶಯಿತುಂ ಶಕ್ಯಂ . ತಥಾ ಚಾನ್ಯೇನ ಕೃತ ಏವಾತ್ರ ಶ್ಲೋಕಃ —
ಯಸ್ಮಿನ್ನಸ್ತಿ ನ ವಸ್ತು ಕಿಂಚನ ಮನಃಪ್ರಹ್ಲಾದಿ ಸಾಲಂಕೃತಿ
ವ್ಯುತ್ಪನ್ನೈ ರಚಿತಂ ಚ ನೈವ ವಚನೈರ್ವಕ್ರೋಕ್ತಿಶೂನ್ಯಂ ಚಯತ್ .

ಕಾವ್ಯಂ ತದ್ಧ್ವನಿನಾ ಸಮನ್ವಿತಮಿತಿ ಪ್ರೀತ್ಯಾ ಪ್ರಶಂಸಂಜಡೋ
ನೋ ವಿದ್ಮೋಽಭಿದಧಾತಿ ಕಿಂ ಸುಮತಿನಾ ಪೃಷ್ಟಃ ಸ್ವರೂಪಂ ಧ್ವನೇಃ ..
ಭಾಕ್ತಮಾಹುಸ್ತಮನ್ಯೇ .ಅನ್ಯೇ ತಂ ಧ್ವನಿಸಂಜ್ಞಿತಂ ಕಾವ್ಯತ್ಮಾನಂ
ಗುಣವೃತ್ತಿರಿತ್ಯಾಹುಃ .
ಯದ್ಯಪಿ ಚ ಧ್ವನಿಶಬ್ದಸಂಕೀರ್ತನೇನ ಕಾವ್ಯಲಕ್ಷಣವಿಧಾಯಿಭಿರ್ಗುಣವೃತ್ತಿ-
ರನ್ಯೋ ವಾ ನ ಕಶ್ಚಿತ್ಪ್ರಕಾರಃ ಪ್ರಕಾಶಿತಃ , ತಥಾಪಿ ಅಮುಖ್ಯವೃತ್ತ್ಯಾ
ಕಾವ್ಯೇಷು ವ್ಯವಹಾರಂ ದರ್ಶಯತಾ ಧ್ವನಿಮಾರ್ಗೋ ಮನಾಕ್ಸ್ಪೃಷ್ಟೋಽಪಿ ನ
ಲಕ್ಷಿತ ಇತಿ ಪರಿಕಲ್ಪ್ಯೈವಮುಕ್ತಂ — ॑ಭಾಕ್ತಮಾಹುಸ್ತಮನ್ಯೇ ಇತಿ .

ಕೇಚಿತ್ಪುನರ್ಲಕ್ಷಣಕರಣಶಾಲೀನಬುದ್ಧಯೋ ಧ್ವನೇಸ್ತತ್ತ್ವಂ ಗಿರಾಮಗೋಚರಂ
ಸಹೃದಯಹೃದಯಸಂವೇದ್ಯಮೇವ ಸಮಾಖ್ಯಾತವಂತಃ . ತೇನೈವಂವಿಧಾಸು
ವಿಮತಿಷು ಸ್ಥಿತಾಸು ಸಹೃದಯಮನಃಪ್ರೀತಯೇ ತತ್ಸ್ವರೂಪಂ ಬ್ರೂಮಃ .
ತಸ್ಯ ಹಿ ಧ್ವನೇಃ ಸ್ವರೂಪಂ ಸಕಲಸತ್ಕವಿಕಾವ್ಯೋಪನಿಷದ್ಭೂತಮತಿರಮಣೀಯ-

ಮಣೀಯಸೀಭಿರಪಿ ಚಿರಂತನಕಾವ್ಯಲಕ್ಷಣವಿಧಾಯಿನಾಂ ಬುದ್ಧಿಭಿರನುನ್ಮೀಲಿತ-
ಪೂರ್ವಂ ,ಅಥ ಚ ರಾಮಾಯಣಮಹಾಭಾರತಪ್ರಭೃತಿನಿ ಲಕ್ಷ್ಯೇ ಸರ್ವತ್ರ
ಪ್ರಸಿದ್ಧವ್ಯವಹಾರಂ ಲಕ್ಷಯತಾಂ ಸಹೃದಯಾನಾಮಾನಂದೋ ಮನಸಿ ಲಭತಾಂ
ಪ್ರತಿಷ್ಠಾಮಿತಿ ಪ್ರಕಾಶ್ಯತೇ .. 1..

ತತ್ರ ಧ್ವನೇರೇವ ಲಕ್ಷಯಿತುಮಾರಬ್ಧಸ್ಯ ಭೂಮಿಕಾಂ ರಚಯಿತುಮಿದಮುಚ್ಯತೇ —

ಯೋಽರ್ಥಃ ಸಹೃದಯಶ್ಲಾಘ್ಯಃ ಕಾವ್ಯಾತ್ಮೇತಿ ವ್ಯವಸ್ಥಿತಃ .

ಧ್ವನ್ಯಾಲೋಕಃ

ವಾಚ್ಯಪ್ರತೀಯಮಾನಾಖ್ಯೌ ತಸ್ಯ ಭೇದಾವುಭೌ ಸ್ಮೃತೌ .. 2..

ಕಾವ್ಯಸ್ಯ ಹಿಲಲಿತೋಚಿತಸನ್ನಿವೇಶಚಾರುಣಃ ಶರೀರಸ್ಯೇವಾತ್ಮಾ ಸಾರರೂಪತಯಾ
ಸ್ಥಿತಃ ಸಹೃದಯಶ್ಲಾಘ್ಯೋಯೋಽರ್ಥಸ್ತಸ್ಯ ವಾಚ್ಯಃ ಪ್ರತೀಯಮಾನಶ್ಚೇತಿ ದ್ವೌ
ಭೇದೌ .

ತತ್ರ ವಾಚ್ಯಃ ಪ್ರಸಿದ್ಧೋ ಯಃ ಪ್ರಕಾರೈರುಪಮಾದಿಭಿಃ .
ಬಹುಧಾ ವ್ಯಾಕೃತಃ ಸೋಽನ್ಯೈಃ —
ಕಾವ್ಯಲಕ್ಷ್ಮವಿಧಾಯಿಭಿಃ .
— ತತೋ ನೇಹ ಪ್ರತನ್ಯತೇ .. 3..

ಕೇವಲಮನೂದ್ಯತೇ ಪುನರ್ಯಥೋಪಯೋಗಮಿತಿ .. 3..

ಪ್ರತೀಯಮಾನಂ ಪುನರನ್ಯದೇವ ವಸ್ತ್ವಸ್ತಿ ವಾಣೀಷು ಮಹಾಕವೀನಾಂ .

ಯತ್ತತ್ಪ್ರಸಿದ್ಧಾವಯವಾತಿರಿಕ್ತಂ ವಿಭಾತಿ ಲಾವಣ್ಯಮಿವಾಂಗನಾಸು .. 4..
ಪ್ರತೀಯಮಾನಂ ಪುನರನ್ಯದೇವ ವಾಚ್ಯಾದ್ವಸ್ತ್ವಸ್ತಿ ವಾಣೀಷು ಮಹಾಕವೀನಾಂ .

ಯತ್ತತ್ಸಹೃದಯಸುಪ್ರಸಿದ್ಧಂ ಪ್ರಸಿದ್ಧೇಭ್ಯೋಽಲಂಕೃತೇಭ್ಯಃ ಪ್ರತೀತೇಭ್ಯೋ
ವಾಽವಯವೇಭ್ಯೋ ವ್ಯತಿರಿಕ್ತತ್ವೇನ ಪ್ರಕಾಶತೇ ಲಾವಣ್ಯಮಿವಾಂಗನಾಸು .ಯಥಾ
ಹ್ಯಂಗನಾಸು ಲಾವಣ್ಯಂ ಪೃಥಙ್ನಿರ್ವರ್ಣ್ಯಮಾನಂ ನಿಖಿಲಾವಯವವ್ಯತಿರೇಕಿ
ಕಿಮಪ್ಯನ್ಯದೇವ ಸಹೃದಯಲೋಚನಾಮೃತಂ ತತ್ತ್ವಾಂತರಂ ತದ್ವದೇವ ಸೋಽರ್ಥಃ
.

ಸಹ್ಯರ್ಥೋವಾಚ್ಯಸಾಮರ್ಥ್ಯಾಕ್ಷಿಪ್ತಂ ವಸ್ತುಮಾತ್ರಮಲಂಕಾರರಸಾದಯಶ್ಚೇತ್ಯನೇಕ
ಪ್ರಭೇದಪ್ರಭಿನ್ನೌ ದರ್ಶಯಿಷ್ಯತೇ .ಸರ್ವೇಷು ಚ ತೇಷು ಪ್ರಕಾರೇಷು ತಸ್ಯ
ವಾಚ್ಯಾದನ್ಯತ್ವಂ . ತಥಾ ಹ್ಯಾದ್ಯಸ್ತಾವತ್ಪ್ರಭೇದೋ ವಾಚ್ಯಾದ್ ದೂರಂ
ವಿಭೇದವಾನ್ .

ಸ ಹಿ ಕದಾಚಿದ್ವಾಚ್ಯೇ ವಿಧಿರೂಪೇ ಪ್ರತಿಷೇಧರೂಪಃ .ಯಥಾ —

ಭ್ರಮ ಧಾರ್ಮಿಕ ವಿಸ್ರಬ್ಧಃ ಸ ಶುನಕೋಽದ್ಯ ಮಾರಿತಸ್ತೇನ .

ಗೋದಾವರೀನದೀಕೂಲಲತಾಗಹನವಾಸಿನಾ ದೃಪ್ತಸಿಂಹೇನ ..

ಕ್ವಚಿದ್ವಾಚ್ಯೇ ಪ್ರತಿಷೇಧರೂಪೇ ವಿಧಿರೂಪೋ ಯಥಾ —

ಶ್ವಶ್ರೂರತ್ರ ಶೇತೇ ಅಥವಾ ನಿಮಜ್ಜತಿ ಅತ್ರಾಹಂ ದಿವಸಕಂ ಪ್ರಲೋಕಯ .

ಮಾ ಪಥಿಕ ರಾತ್ರ್ಯಂಧಃ ಶಯ್ಯಾಯಾಮಾವಯೋಃ ಶಯಿಷ್ಠಾಃ ..
ಕ್ವಚಿದ್ವಾಚ್ಯೇ ವಿಧಿರೂಪೇಽನುಭಯರೂಪೋ ಯಥಾ —

ವ್ರಜ ಮಮೈವೈಕಸ್ಯಾ ಭವಂತು ನಿಃಶ್ವಾಸರೋದಿತವ್ಯಾನಿ .

ಮಾ ತವಾಪಿ ತಯಾ ವಿನಾ ದಾಕ್ಷಿಣ್ಯಹತಸ್ಯ ಜನಿಷತ ..

ಕ್ವಚಿದ್ವಾಚ್ಯೇ ಪ್ರತಿಷೇಧರೂಪೇಽನುಭಯರೂಪೋ ಯಥಾ —

ಪ್ರಾರ್ಥಯೇ ತಾವತ್ಪ್ರಸೀದ ನಿವರ್ತಸ್ವಮುಖಶಶಿಜ್ಯೋತ್ಸ್ನಾವಿಲುಪ್ತತಮೋನಿವಹೇ
.

ಅಭಿಸಾರಿಕಾಣಾಂ ವಿಘ್ನಂ ಕರೋಷ್ಯನ್ಯಾಸಾಮಪಿ ಹತಾಶೇ ..

ಕ್ವಚಿದ್ವಾಚ್ಯಾದ್ವಿಭಿನ್ನವಿಷಯತ್ವೇನ ವ್ಯವಸ್ಥಾಪಿತೋ ಯಥಾ —

ಕಸ್ಯ ವಾ ನ ಭವತಿ ರೋಷೋ ದೃಷ್ಟ್ವಾ ಪ್ರಿಯಾಯಾಃ ಸವ್ರಣಮಧರಂ .

ಸಭ್ರಮರಪದ್ಮಾಘ್ರಾಣಶೀಲೇ ವಾರಿತವಾಮೇ ಸಹಸ್ವೇದಾನೀಂ ..

ಅನ್ಯೇ ಚೈವಂಪ್ರಕಾರಾ ವಾಚ್ಯಾದ್ವಿಭೇದಿನಃ ಪ್ರತೀಯಮಾನಭೇದಾಃ ಸಂಭವಂತಿ .

ತೇಷಾಂ ದಿಙ್ಮಾತ್ರಮೇತತ್ಪ್ರದರ್ಶಿತಂ .ದ್ವಿತೀಯೋಽಪಿ ಪ್ರಭೇದೋ ವಾಚ್ಯಾದ್ವಿಭಿನ್ನಃ
ಸಪ್ರಪಂಚಮಗ್ರೇ ದರ್ಶಯಿಷ್ಯತೇ .

ತೃತೀಯಸ್ತು ರಸಾದಿಲಕ್ಷಣಃ ಪ್ರಭೇದೋ ವಾಚ್ಯಸಾಮರ್ಥ್ಯಾಕ್ಷಿಪ್ತಃ ಪ್ರಕಾಶತೇ ,

ನ ತು ಸಾಕ್ಷಾಚ್ಛಬ್ದವ್ಯಾಪಾರವಿಷಯ ಇತಿ ವಾಚ್ಯಾದ್ವಿಭಿನ್ನ ಏವ . ತಥಾ ಹಿ
ವಾಚ್ಯತ್ವಂ ತಸ್ಯ ಸ್ವಶಬ್ದನಿವೇದಿತತ್ವೇನವಾ ಸ್ಯಾತ್ .ವಿಭಾವಾದಿಪ್ರತಿಪಾದನಮುಖೇನ
ವಾ .ಪುರ್ವಸ್ಮಿನ್ಪಕ್ಷೇ ಸ್ವಶಬ್ದನಿವೇದಿತತ್ವಾಭಾವೇ ರಸಾದೀನಾಮಪ್ರತೀತಿಪ್ರಸಂಗಃ
.

ನ ಚ ಸರ್ವತ್ರ ತೇಷಾಂ ಸ್ವಶಬ್ದನಿವೇದಿತತ್ವಂ .ಯತ್ರಾಪ್ಯಸ್ತಿ ತತ್ , ತತ್ರಾಪಿ
ವಿಶಿಶ್ಟವಿಭಾವಾದಿಪ್ರತಿಪಾದನಮುಖೇನೈವೈಷಾಂ ಪ್ರತೀತಿಃ .
ಸ್ವಶಬ್ದೇನ ಸಾ ಕೇವಲಮನೂದ್ಯತೇ ,ನ ತು ತತ್ಕೃತಾ ವಿಷಯಾಂತರೇ ತಥಾ
ತಸ್ಯಾ ಅದರ್ಶನಾತ್ .

ನ ಹಿ ಕೇವಲಶೃಂಗಾರಾದಿಶಬ್ದಮಾತ್ರಭಾಜಿ ವಿಭಾವಾದಿಪ್ರತಿಪಾದನರಹಿತೇ
ಕಾವ್ಯೇ ಮನಾಗಪಿ ರಸವತ್ತ್ವಪ್ರತೀತಿರಸ್ತಿ .ಯತಶ್ಚ ಸ್ವಾಭಿಧಾನಮಂತರೇಣ
ಕೇವಲೇಭ್ಯೋಽಪಿ ವಿಭಾವಾದಿಭ್ಯೋ ವಿಶಿಶ್ಟೇಭ್ಯೋ ರಸಾದೀನಾಂ ಪ್ರತೀತಿಃ .

ಕೇವಲಾಚ್ಚ
ಸ್ವಾಭಿಧಾನಾದಪ್ರತೀತಿಃ . ತಸ್ಮಾದನ್ವಯವ್ಯತಿರೇಕಾಭ್ಯಾಮಭಿಧೇಯಸಾಮರ್ಥ್ಯಾ-
ಕ್ಷಿಪ್ತತ್ವಮೇವ ರಸಾದೀನಾಂ .ನ ತ್ವಭಿಧೇಯತ್ವಂ ಕಥಂಚಿತ್ ,ಇತಿ ತೃತೀಯೋಽಪಿ
ಪ್ರಭೇದೋ ವಾಚ್ಯಾದ್ವಿಭಿನ್ನ ಏವೇತಿ ಸ್ಥಿತಂ .ವಾಚ್ಯೇನ ತ್ವಸ್ಯ ಸಹೇವ ಪ್ರತೀತಿರಿತ್ಯಗ್ರೇ
ದರ್ಶಯಿಷ್ಯತೇ .

ಕಾವ್ಯಸ್ಯಾತ್ಮಾ ಸ ಏವಾರ್ಥಸ್ತಥಾ ಚಾದಿಕವೇಃ ಪುರಾ .

ಕ್ರೌಂಚದ್ವಂದ್ವವಿಯೋಗೋತ್ಥಃ ಶೋಕಃ ಶ್ಲೋಕತ್ವಮಾಗತಃ .. 5..
ವಿವಿಧವಾಚ್ಯವಾಚಕರಚನಾಪ್ರಪಂಚಚಾರುಣಃ ಕಾವ್ಯಸ್ಯ ಸ
ಏವಾರ್ಥಃ ಸಾರಭೂತಃ .ಚಾದಿಕವೇರ್ವಾಲ್ಮೀಕೇಃ ನಿಹತಸಹಚರೀವಿರಹಕಾತರ-
ಕ್ರೌಂಚಾಕ್ರಂದಜನಿತಃ ಶೋಕ ಏವ ಶ್ಲೋಕತಯಾ ಪರಿಣತಃ .
ಶೋಕೋ ಹಿ ಕರುಣಸ್ಥಾಯಿಭಾವಃ .ಪ್ರತೀಯಮಾನಸ್ಯ ಚಾನ್ಯಭೇದದರ್ಶನೇಽಪಿ

ರಸಭಾವಮುಖೇನೈವೋಪಲಕ್ಷಣಂ ಪ್ರಾಧಾನ್ಯಾತ್ .

ಸರಸ್ವತೀ ಸ್ವಾದು ತದರ್ಥವಸ್ತು ನಿಃಷ್ಯಂದಮಾನಾ ಮಹತಾಂ ಕವೀನಾಂ .

ಅಲೋಕಸಾಮಾನ್ಯಮಭಿವ್ಯನಕ್ತಿ ಪರಿಸ್ಫುರಂತಂ ಪ್ರತಿಭಾವಿಶೇಷಂ .. 6..

ತತ್ವಸ್ತುತತ್ತ್ವಂ ನಿಃಷ್ಯಂದಮಾನಾಮಹತಾಂ ಕವೀನಾಂಭಾರತೀಅಲೋಕಸಾಮಾನ್ಯಂ
ಪ್ರತಿಭಾವಿಶೇಷಂ ಪರಿಸ್ಫುರಂತಮಭಿವ್ಯನಕ್ತಿ .ಯೇನಾಸ್ಮಿನ್ನತಿವಿಚಿತ್ರಕವಿ-

ಪರಂಪರಾವಾಹಿನಿ ಸಂಸಾರೇ ಕಾಲಿದಾಸಪ್ರಭೃತಯೋ ದ್ವಿತ್ರಾಃ ಪಂಚಷಾ ವಾ
ಮಹಾಕವಯ ಇತಿ ಗಣ್ಯಂತೇ .

ಇದಂ ಚಾಪರಂ ಪ್ರತೀಯಮಾನಸ್ಯಾರ್ಥಸ್ಯ ಸದ್ಭಾವಸಾಧನಂ ಪ್ರಮಾಣಂ —

ಶಬ್ದಾರ್ಥಶಾಸನಜ್ಞಾನಮಾತ್ರೇಣೈವ ನ ವೇದ್ಯತೇ .

ವೇದ್ಯತೇ ಸ ತು ಕಾವ್ಯಾರ್ಥತತ್ತ್ವಜ್ಞೈರೇವ ಕೇವಲಂ .. 7..

ಸೋಽರ್ಥೋ ಯಸ್ಮಾತ್ಕೇವಲಂ ಕಾವ್ಯಾರ್ಥತತ್ತ್ವಜ್ಞೈರೇವ ಜ್ಞಾಯತೇ .ಯದಿ ಚ
ವಾಚ್ಯರೂಪ ಏವಾಸಾವರ್ಥಃ ಸ್ಯಾತ್ತದ್ವಾಚ್ಯವಾಚಕರೂಪಪರಿಜ್ಞಾನಾದೇವ
ತತ್ಪ್ರತೀತಿಃ ಸ್ಯಾತ್ .ಅಥ ಚ ವಾಚ್ಯವಾಚಕಲಕ್ಷಣಮಾತ್ರಕೃತಶ್ರಮಾಣಾಂ
ಕಾವ್ಯತತ್ತ್ವಾರ್ಥಭಾವನಾವಿಮುಖಾನಾಂ ಸ್ವರಶ್ರುತ್ಯಾದಿಲಕ್ಷಣಮಿವಾಽಪ್ರ-
ಗೀತಾನಾಂ ಗಾಂಧರ್ವಲಕ್ಷಣವಿದಾಮಗೋಚರ ಏವಾಸಾವರ್ಥಃ .
ಏವಂ ವಾಚ್ಯವ್ಯತಿರೇಕಿಣೋ ವ್ಯಂಗ್ಯಸ್ಯ ಸದ್ಭಾವಂ ಪ್ರತಿಪಾದ್ಯ ಪ್ರಾಧಾನ್ಯಂ
ತಸ್ಯೈವೇತಿ ದರ್ಶಯತಿ —

ಸೋಽರ್ಥಸ್ತದ್ವ್ಯಕ್ತಿಸಾಮರ್ಥ್ಯಯೋಗೀ ಶಬ್ದಶ್ಚ ಕಶ್ಚನ .

ಯತ್ನತಃ ಪ್ರತ್ಯಭಿಜ್ಞೇಯೌ ತೌ ಶಬ್ದಾರ್ಥೌ ಮಹಾಕವೇಃ .. 8..
ವ್ಯಂಗ್ಯೋಽರ್ಥಸ್ತದ್ವ್ಯಕ್ತಿಸಾಮರ್ಥ್ಯಯೋಗೀ ಶಬ್ದಶ್ಚ ಕಶ್ಚನ ,ನ ಶಬ್ದ-
ಮಾತ್ರಂ . ತಾವೇವ ಶಬ್ದಾರ್ಥೌ ಮಹಾಕವೇಃ ಪ್ರತ್ಯಭಿಜ್ಞೇಯೌ .ವ್ಯಂಗ್ಯವ್ಯಂಜ-

ಕಾಭ್ಯಾಮೇವ ಸುಪ್ರಯುಕ್ತಾಭ್ಯಾಂ ಮಹಾಕವಿತ್ವಲಾಭೋ ಮಹಾಕವೀನಾಂ ,ನ
ವಾಚ್ಯವಾಚಕರಚನಾಮಾತ್ರೇಣ .

ಇದಾನೀಂ ವ್ಯಂಗ್ಯವ್ಯಂಜಕಯೋಃ ಪ್ರಾಧಾನ್ಯೇಽಪಿಯದ್ವಾಚ್ಯವಾಚಕಾವೇವ
ಪ್ರಥಮಮುಪಾದದತೇ ಕವಯಸ್ತದಪಿಯುಕ್ತಮೇವೇತ್ಯಾಹ —

ಆಲೋಕಾರ್ಥೀ ಯಥಾ ದೀಪಶಿಖಾಯಾಂಯತ್ನವಾಂಜನಃ .
ತದುಪಾಯತಯಾ ತದ್ವದರ್ಥೇ ವಾಚ್ಯೇ ತದಾದೃತಃ .. 9..
ಯಥಾ ಹ್ಯಾಲೋಕಾರ್ಥೀ ಸನ್ನಪಿ ದೀಪಶಿಖಾಯಾಂ ಯತ್ನವಾಂಜನೋ ಭವತಿ
ತದು-
ಪಾಯತಯಾ .ನಹಿದೀಪಶಿಖಾಮಂತರೇಣಾಲೋಕಃ ಸಂಭವತಿ .ತದ್ವ್ಯಂಗ್ಯಮರ್ಥಂ
ಪ್ರತ್ಯಾದೃತೋ ಜನೋ ವಾಚ್ಯೇಽರ್ಥೇ ಯತ್ನವಾನ್ ಭವತಿ .ಅನೇನ ಪ್ರತಿಪಾದಕಸ್ಯ

ಕವೇರ್ವ್ಯಂಗ್ಯಮರ್ಥಂ ಪ್ರತಿ ವ್ಯಾಪಾರೋ ದರ್ಶಿತಃ .. 9..
ಪ್ರತಿಪಾದ್ಯಸ್ಯಾಪಿ ತಂ ದರ್ಶಯಿತುಮಾಹ —

ಯಥಾ ಪದಾರ್ಥದ್ವಾರೇಣ ವಾಕ್ಯಾರ್ಥಃ ಸಂಪ್ರತೀಯತೇ .

ವಾಚ್ಯಾರ್ಥಪೂರ್ವಿಕಾ ತದ್ವತ್ಪ್ರತಿಪತ್ತಸ್ಯ ವಸ್ತುನಃ .. 10..
ಯಥಾ ಹಿ ಪದಾರ್ಥದ್ವಾರೇಣ ವಾಕ್ಯಾರ್ಥಾವಗಮಸ್ತಥಾ ವಾಚ್ಯಾರ್ಥಪ್ರತೀತಿ-
ಪೂರ್ವಿಕಾ ವ್ಯಂಗ್ಯಸ್ಯಾರ್ಥಸ್ಯ ಪ್ರತಿಪತ್ತಿಃ .. 10..
ಇದಾನೀಂ ವಾಚ್ಯಾರ್ಥಪ್ರತೀತಿಪೂರ್ವಕತ್ವೇಽಪಿ ತತ್ಪ್ರತೀತೇರ್ವ್ಯಂಗ್ಯಸ್ಯಾರ್ಥಸ್ಯ
ಪ್ರಾಧಾನ್ಯಂ ಯಥಾ ನ ವ್ಯಾಲುಪ್ಯತೇ ತಥಾ ದರ್ಶಯತಿ —

ಸ್ವಸಾಮರ್ಥ್ಯವಶೇನೈವ ವಾಕ್ಯಾರ್ಥಂ ಪ್ರತಿಪಾದಯನ್ .

ಯಥಾ ವ್ಯಾಪಾರನಿಷ್ಪತ್ತೌ ಪದಾರ್ಥೋ ನ ವಿಭಾವ್ಯತೇ .. 11..

ಯಥಾ ಸ್ವಸಾಮರ್ಥ್ಯವಶೇನೈವ ವಾಕ್ಯಾರ್ಥಂ ಪ್ರಕಾಶಯನ್ನಪಿ ಪದಾರ್ಥೋ
ವ್ಯಾಪಾರನಿಷ್ಪತ್ತೌ ನ ಭಾವ್ಯತೇ ವಿಭಕ್ತತಯಾ .. 11..

ತದ್ವತ್ಸಚೇತಸಾಂ ಸೋಽರ್ಥೋ ವಾಚ್ಯಾರ್ಥವಿಮುಖಾತ್ಮನಾಂ .

ಬುದ್ಧೌ ತತ್ತ್ವಾರ್ಥದರ್ಶಿನ್ಯಾಂ ಝಟಿತ್ಯೇವಾವಭಾಸತೇ .. 12..

ಏವಂ ವಾಚ್ಯವ್ಯತಿರೇಕಿಣೋ ವ್ಯಂಗ್ಯಸ್ಯಾರ್ಥಸ್ಯ ಸದ್ಭಾವಂ ಪ್ರತಿಪಾದ್ಯ ಪ್ರಕೃತ
ಉಪಯೋಜಯನ್ನಾಹ —

ಯತ್ರಾರ್ಥಃ ಶಬ್ದೋ ವಾ ತಮರ್ಥಮುಪಸರ್ಜನೀಕೃತಸ್ವಾರ್ಥೌ .

ವ್ಯಂಕ್ತಃ ಕಾವ್ಯವಿಶೇಷಃ ಸ ಧ್ವನಿರಿತಿ ಸೂರಿಭಿಃ ಕಥಿತಃ .. 13..
ಯತ್ರಾರ್ಥೋ ವಾಚ್ಯವಿಶೇಷಃ ವಾಚಕವಿಶೇಷಃ ಶಬ್ದೋ ವಾ ತಮರ್ಥಂ ವ್ಯಂಕ್ತಃ ,
ಸ ಕಾವ್ಯವಿಶೇಷೋ ಧ್ವನಿರಿತಿ .

ಅನೇನ ವಾಚ್ಯವಾಚಕಚಾರುತ್ವಹೇತುಭ್ಯ ಉಪಮಾದಿಭ್ಯೋಽನುಪ್ರಾಸಾದಿಭ್ಯಶ್ಚ
ವಿಭಕ್ತ ಏವ ಧ್ವನೇರ್ವಿಷಯ ಇತಿ ದರ್ಶಿತಂ .ಯದಪ್ಯುಕ್ತಂ —

॑ಪ್ರಸಿದ್ಧಪ್ರಸ್ಥಾನಾತಿಕ್ರಮಿಣೋ ಮಾರ್ಗಸ್ಯ ಕಾವ್ಯಹಾನೇರ್ಧ್ವನಿರ್ನಾಸ್ತಿ॑ ಇತಿ ,

ತದಪ್ಯಯುಕ್ತಂ .ಯತೋ ಲಕ್ಷಣಕೃತಾಮೇವ ಸ ಕೇವಲಂ ನ ಪ್ರಸಿದ್ಧಃ ,ಲಕ್ಷ್ಯೇ
ತು ಪರೀಕ್ಷ್ಯಮಾಣೇ ಸ ಏವ ಸಹೃದಯಹೃದಯಾಹ್ಲಾದಕಾರಿ ಕಾವ್ಯತತ್ತ್ವಂ .

ತತೋಽನ್ಯಚ್ಚಿತ್ರಮೇವೇತ್ಯಗ್ರೇ ದರ್ಶಯಿಷ್ಯಾಮಃ .
ಯದಪ್ಯುಕ್ತಂ — ॑ಕಾಮನೀಯಕಮನತಿವರ್ತಮಾನಸ್ಯ ತಸ್ಯೋಕ್ತಾಲಂಕಾರಾದಿ-

ಪ್ರಕಾರೇಷ್ವಂತರ್ಭಾವಃ ॑ ಇತಿ , ತದಪ್ಯಸಮೀಚೀನಂ ;ವಾಚ್ಯವಾಚಕಮಾತ್ರಾ-
ಶ್ರಯಿಣಿ ಪ್ರಸ್ಥಾನೇ ವ್ಯಂಗ್ಯವ್ಯಂಜಕಸಮಾಶ್ರಯೇಣ ವ್ಯವಸ್ಥಿತಸ್ಯ ಧ್ವನೇಃ
ಕಥಮಂತರ್ಭಾವಃ ,ವಾಚ್ಯವಾಚಕಚಾರುತ್ವಹೇತವೋ ಹಿ ತಸ್ಯಾಂಗಭೂತಾಃ ,
ಸ ತ್ವಂಗಿರೂಪ ಏವೇತಿ ಪ್ರತಿಪಾದಯಿಷ್ಯಮಾಣತ್ವಾತ್ .

ಪರಿಕರಶ್ಲೋಕಾಶ್ಚಾತ್ರ —

ವ್ಯಂಗ್ಯವ್ಯಂಜಕಸಂಬಂಧನಿಬಂಧನತಯಾ ಧ್ವನೇಃ .
ವಾಚ್ಯವಾಚಕಚಾರುತ್ವಹೇತ್ವಂತಃಪಾತಿತಾ ಕುತಃ ..
ನನುಯತ್ರ ಪ್ರತೀಯಮಾನಸ್ಯಾರ್ಥಸ್ಯ ವೈಶದ್ಯೇನಾಪ್ರತೀತಿಃ ಸ ನಾಮಮಾಭೂದ್
ಧ್ವನೇರ್ವಿಷಯಃ .ಯತ್ರ ತು ಪ್ರತೀತಿರಸ್ತಿ ,ಯಥಾ —

ಸಮಾಸೋಕ್ತ್ಯಾಕ್ಷೇಪಾನುಕ್ತನಿಮಿತ್ತವಿಶೇಷೋಕ್ತಿಪರ್ಯಾಯೋಕ್ತಾಪಹ್ನುತಿದೀಪಕಸಂಕರಾ-

ಲಂಕಾರಾದೌ , ತತ್ರ ಧ್ವನೇರಂತರ್ಭಾವೋ ಭವಿಷ್ಯತೀತ್ಯಾದಿ ನಿರಾಕರ್ತುಮಭಿಹಿತಂ
— ॑ಉಪಸರ್ಜನೀಕೃತಸ್ವಾರ್ಥೌ ॑ ಇತಿ .

ಅರ್ಥೋ ಗುಣೀಕೃತಾತ್ಮಾ , ಗುಣೀಕೃತಾಭಿಧೇಯಃ ಶಬ್ದೋ ವಾ ಯತ್ರಾರ್ಥಾಂತರ-
ಮಭಿವ್ಯನಕ್ತಿ ಸ ಧ್ವನಿರಿತಿ . ತೇಷು ಕಥಂ ತಸ್ಯಾಂತರ್ಭಾವಃ .ವ್ಯಂಗ್ಯಪ್ರಾಧಾನ್ಯೇ
ಹಿ ಧ್ವನಿಃ .ನ ಚೈತತ್ಸಮಾಸೋಕ್ತ್ಯಾದಿಷ್ವಸ್ತಿ .
ಸಮಾಸೋಕ್ತೌ ತಾವತ್ —

ಉಪೋಢರಾಗೇಣ ವಿಲೋಲತಾರಕಂ ತಥಾ ಗೃಹೀತಂ ಶಶಿನಾ ನಿಶಾಮುಖಂ .

ಯಥಾ ಸಮಸ್ತಂ ತಿಮಿರಾಂಶುಕಂ ತಯಾ ಪುರೋಽಪಿ ರಾಗಾದ್ಗಲಿತಂ ನ ಲಕ್ಷಿತಂ ..

ಇತ್ಯಾದೌ ವ್ಯಂಗ್ಯೇನಾನುಗತಂ ವಾಚ್ಯಮೇವ ಪ್ರಾಧಾನ್ಯೇನ ಪ್ರತೀಯತೇ
ಸಮಾರೋಪಿತ-
ನಾಯಿಕಾನಾಯಕವ್ಯವಹಾರಯೋರ್ನಿಶಾಶಶಿನೋರೇವ ವಾಕ್ಯಾರ್ಥತ್ವಾತ್ .

ಆಕ್ಷೇಪೇಽಪಿ ವ್ಯಂಗ್ಯವಿಶೇಷಾಕ್ಷೇಪಿಣೋಽಪಿ ವಾಚ್ಯಸ್ಯೈವ ಚಾರುತ್ವಂ ಪ್ರಾಧಾನ್ಯೇನ
ವಾಕ್ಯಾರ್ಥ ಆಕ್ಷೇಪೋಕ್ತಿಸಾಮರ್ಥ್ಯಾದೇವ ಜ್ಞಾಯತೇ . ತಥಾಹಿ – ತತ್ರ
ಶಬ್ದೋಪಾರೂಢೋ
ವಿಶೇಷಾಭಿಧಾನೇಚ್ಛಯಾಪ್ರತಿಷೇಧರೂಪೋಯಆಕ್ಷೇಪಃ ಸಏವವ್ಯಂಗ್ಯವಿಶೇಷ-

ಮಾಕ್ಷಿಪನ್ಮುಖ್ಯಂ ಕಾವ್ಯಶರೀರಂ .

ಚಾರುತ್ವೋತ್ಕರ್ಷನಿಬಂಧನಾ ಹಿ ವಾಚ್ಯವ್ಯಂಗ್ಯಯೋಃ ಪ್ರಾಧಾನ್ಯವಿವಕ್ಷಾ .

ಯಥಾ —

ಅನುರಾಗವತೀ ಸಂಧ್ಯಾ ದಿವಸಸ್ತತ್ಪುರಸ್ಸರಃ .
ಅಹೋ ದೈವಗತಿಃ ಕೀದೃಕ್ತಥಾಪಿ ನ ಸಮಾಗಮಃ ..
ಅತ್ರ ಸತ್ಯಾಮಪಿ ವ್ಯಂಗ್ಯಪ್ರತೀತೌ ವಾಚ್ಯಸ್ಯೈವ ಚಾರುತ್ವಮುತ್ಕರ್ಷವದಿತಿ ತಸ್ಯೈವ
ಪ್ರಾಧಾನ್ಯವಿವಕ್ಷಾ .

ಯಥಾ ಚ ದೀಪಕಾಪಹ್ನುತ್ಯಾದೌ ವ್ಯಂಗ್ಯತ್ವೇನೋಪಮಾಯಾಃ ಪ್ರತೀತಾವಪಿ
ಪ್ರಾಧಾನ್ಯೇನಾ-
ವಿವಕ್ಷಿತತ್ವಾನ್ನ ತಯಾ ವ್ಯಪದೇಶಸ್ತದ್ವದತ್ರಾಪಿ ದ್ರಷ್ಟವ್ಯಂ .

ಅನುಕ್ತನಿಮಿತ್ತಾಯಾಮಪಿ ವಿಶೇಷೋಕ್ತೌ —
ಆಹೂತೋಽಪಿ ಸಹಾಯೈರೋಮಿತ್ಯುಕ್ತ್ವಾ ವಿಮುಕ್ತನಿದ್ರೋಽಪಿ .

ಗಂತುಮನಾ ಅಪಿ ಪಥಿಕಃ ಸಂಕೋಚಂ ನೈವ ಶಿಥಿಲಯತಿ ..

ಇತ್ಯಾದೌ ವ್ಯಂಗ್ಯಸ್ಯ ಪ್ರಕರಣಸಾಮರ್ಥ್ಯಾತ್ಪ್ರತೀತಿಮಾತ್ರಂ ನ ತು ತತ್ಪ್ರತೀತಿನಿಮಿತ್ತಾ
ಕಾಚಿಚ್ಚಾರುತ್ವನಿಷ್ಪತ್ತಿರಿತಿ ನ ಪ್ರಾಧಾನ್ಯಂ . ಪರ್ಯಾಯೋಕ್ತೇಽಪಿ ಯದಿ
ಪ್ರಾಧಾನ್ಯೇನ
ವ್ಯಂಗ್ಯತ್ವಂ ತದ್ಭವತು ನಾಮ ತಸ್ಯ ಧ್ವನಾವಂತರ್ಭಾವಃ .ನ ತು ಧ್ವನೇಸ್ತತ್ರಾಂತ-
ರ್ಭಾವಃ . ತಸ್ಯ ಮಹಾವಿಷಯತ್ವೇನಾಂಗಿತ್ವೇನ ಚ ಪ್ರತಿಪಾದಯಿಷ್ಯಮಾಣತ್ವಾತ್ .

ನ
ಪುನಃ ಪರ್ಯಾಯೋ ಭಾಮಹೋದಾಹೃತಸದೃಶೇ ವ್ಯಂಗ್ಯಸ್ಯೈವ ಪ್ರಾಧಾನ್ಯಂ .

ವಾಚ್ಯಸ್ಯ
ತತ್ರೋಪಸರ್ಜನಾಭಾವೇನಾವಿವಕ್ಷಿತತ್ವಾತ್ .

ಅಪಹ್ನುತಿದೀಪಕಯೋಃಪುನರ್ವಾಚ್ಯಸ್ಯ ಪ್ರಾಧಾನ್ಯಂವ್ಯಂಗ್ಯಸ್ಯ ಚಾನುಯಾಯಿತ್ವಂ
ಪ್ರಸಿದ್ಧಮೇವ .

ಸಂಕರಾಲಂಕಾರೇಽಪಿಯದಲಂಕಾರೋಽಲಂಕಾರಾಂತರಚ್ಛಾಯಾಮನುಗೃಹ್ಣಾತಿ ,

ತದಾ ವ್ಯಂಗ್ಯಸ್ಯ ಪ್ರಾಧಾನ್ಯೇನಾವಿವಕ್ಷಿತತ್ವಾನ್ನ ಧ್ವನಿವಿಷಯತ್ವಂ .

ಅಲಂಕಾರದ್ವಯಸಂಭಾವನಾಯಾಂ ತು ವಾಚ್ಯವ್ಯಂಗ್ಯಯೋಃ ಸಮಂ ಪ್ರಾಧಾನ್ಯಂ
.

ಅಥ ವಾಚ್ಯೋಪಸರ್ಜನೀಭಾವೇನ ವ್ಯಂಗ್ಯಸ್ಯ ತತ್ರಾವಸ್ಥಾನಂ ತದಾ ಸೋಽಪಿ
ಧ್ವನಿವಿಷಯೋಽಸ್ತು ,ನ ತು ಸ ಏವ ಧ್ವನಿರಿತಿ ವಕ್ತುಂ ಶಕ್ಯಂ .ಪರ್ಯಾಯೋಕ್ತ-
ನಿರ್ದಿಷ್ಟನ್ಯಾಯಾತ್ .

ಅಪಿ ಚ ಸಂಕರಾಲಂಕಾರೇಽಪಿ ಚ ಕ್ವಚಿತ್ ಸಂಕರೋಕ್ತಿರೇವ ಧ್ವನಿಸಂಭಾವನಾಂ
ನಿರಾಕರೋತಿ .

ಅಪ್ರಸ್ತುತಪ್ರಶಂಸಾಯಾಮಪಿಯದಾ ಸಾಮಾನ್ಯವಿಶೇಷಭಾವಾನ್ನಿಮಿತ್ತನಿಮಿತ್ತಿ-
ಭಾವಾದ್ವಾ ಅಭಿಧೀಯಮಾನಸ್ಯಾಪ್ರಸ್ತುತಸ್ಯ ಪ್ರತೀಯಮಾನೇನ ಪ್ರಸ್ತುತೇನಾಭಿ-

ಸಂಬಂಧಸ್ತದಾಭಿಧೀಯಮಾನಪ್ರತೀಯಮಾನಯೋಃ ಸಮಮೇವ ಪ್ರಾಧಾನ್ಯಂ .

ಯದಾ ತಾವತ್ಸಾಮಾನ್ಯಸ್ಯಾಪ್ರಸ್ತುತಸ್ಯಾಭಿಧೀಯಮಾನಸ್ಯ ಪ್ರಾಕರಣಿಕೇನ
ವಿಶೇಷೇಣ ಪ್ರತೀಯಮಾನೇನ ಸಂಬಂಧಸ್ತದಾ ವಿಶೇಷಪ್ರತೀತೌ ಸತ್ಯಾಮಪಿ
ಪ್ರಾಧಾನ್ಯೇನ ತತ್ಸಾಮಾನ್ಯೇನಾವಿನಾಭಾವಾತ್ಸಾಮಾನ್ಯಸ್ಯಾಪಿ ಪ್ರಾಧಾನ್ಯಂ .

ಯದಾಪಿ ವಿಶೇಷಸ್ಯ ಸಾಮಾನ್ಯನಿಷ್ಠತ್ವಂ ತದಾಪಿ ಸಾಮಾನ್ಯಸ್ಯ ಪ್ರಾಧಾನ್ಯೇ
ಸಾಮಾನ್ಯೇ ಸರ್ವವಿಶೇಷಾಣಾಮಂತರ್ಭಾವಾದ್ವಿಶೇಷಸ್ಯಾಪಿ ಪ್ರಾಧಾನ್ಯಂ .

ನಿಮಿತ್ತನಿಮಿತ್ತಿಭಾವೇ ಚಾಯಮೇವ ನ್ಯಾಯಃ .

ಯದಾ ತು ಸಾರೂಪ್ಯಮಾತ್ರವಶೇನಾಪ್ರಸ್ತುತಪ್ರಶಂಸಾಯಾಮಪ್ರಕೃತಪ್ರಕೃತಯೋಃ
ಸಂಬಂಧಸ್ತದಾಪ್ಯಪ್ರಸ್ತುತಸ್ಯ ಸರೂಪಸ್ಯಾಭಿಧೀಯಮಾನಸ್ಯ ಪ್ರಾಧಾನ್ಯೇನಾ-
ವಿವಕ್ಷಾಯಾಂ ಧ್ವನಾವೇವಾಂತಃಪಾತಃ .ಇತರಥಾ ತ್ವಲಂಕಾರಾಂತರಮೇವ .

ತದಯಮತ್ರ ಸಂಕ್ಷೇಪಃ —
ವ್ಯಂಗ್ಯಸ್ಯ ಯತ್ರಾಪ್ರಾಧಾನ್ಯಂ ವಾಚ್ಯಮಾತ್ರಾನುಯಾಯಿನಃ .
ಸಮಾಸೋಕ್ತ್ಯಾದಯಸ್ತತ್ರ ವಾಚ್ಯಾಲಂಕೃತಯಃ ಸ್ಫುಟಾಃ ..
ವ್ಯಂಗ್ಯಸ್ಯ ಪ್ರತಿಭಾಮಾತ್ರೇ ವಾಚ್ಯಾರ್ಥಾನುಗಮೇಽಪಿ ವಾ .

ನ ಧ್ವನಿರ್ಯತ್ರ ವಾ ತಸ್ಯ ಪ್ರಾಧಾನ್ಯಂ ನ ಪ್ರತೀಯತೇ ..

ತತ್ಪರಾವೇವ ಶಬ್ದಾರ್ಥೌ ಯತ್ರ ವ್ಯಂಗ್ಯಂ ಪ್ರತಿ ಸ್ಥಿತೌ .

ಧ್ವನೇಃ ಸ ಏವ ವಿಷಯೋಮಂತವ್ಯಃ ಸಂಕರೋಜ್ಝಿತಃ ..
ತಸ್ಮಾನ್ನ ಧ್ವನೇರನ್ಯತ್ರಾಂತರ್ಭಾವಃ .ಇತಶ್ಚ ನಾಂತರ್ಭಾವಃ ;ಯತಃ
ಕಾವ್ಯವಿಶೇಷೋಽಂಗೀ ಧ್ವನಿರಿತಿ ಕಥಿತಃ . ತಸ್ಯ ಪುನರಂಗಾನಿ —

ಅಲಂಕಾರಾ ಗುಣಾ ವೃತ್ತಯಶ್ಚೇತಿ ಪ್ರತಿಪಾದಯಿಷ್ಯಂತೇ .ನ ಚಾವಯವ ಏವ
ಪೃಥಗ್ಭೂತೋಽವಯವೀತಿ ಪ್ರಸಿದ್ಧಃ .ಅಪೃಥಗ್ಭಾವೇ ತು ತದಂಗತ್ವಂ
ತಸ್ಯ .ನ ತು ತತ್ತ್ವಮೇವ .ಯತ್ರಾಪಿ ವಾ ತತ್ತ್ವಂ ತತ್ರಾಪಿ ಧ್ವನೇರ್ಮಹಾವಿಷಯ-

ತ್ವಾನ್ನ ತನ್ನಿಷ್ಠತ್ವಮೇವ . ॑ ಸೂರಿಭಿಃ ಕಥಿತ ॑ ಇತಿ ವಿದ್ವದುಪಜ್ಞೇಯಮುಕ್ತಿಃ ,
ನ ತು ಯಥಾಕಥಂಚಿತ್ಪ್ರವೃತ್ತೇತಿ ಪ್ರತಿಪಾದ್ಯತೇ .ಪ್ರಥಮೇ ಹಿ ವಿದ್ವಾಂಸೋ
ವೈಯಾಕರಣಾಃ ,ವ್ಯಾಕರಣಮೂಲತ್ವಾತ್ಸರ್ವವಿದ್ಯಾನಾಂ .ತೇಚಶ್ರೂಯಮಾಣೇಷು
ವರ್ಣೇಷು ಧ್ವನಿರಿತಿ ವ್ಯವಹರಂತಿ .

ತಥೈವಾನ್ಯೈಸ್ತನ್ಮತಾನುಸಾರಿಭಿಃ ಸೂರಿಭಿಃ ಕಾವ್ಯತತ್ತ್ವಾರ್ಥದರ್ಶಿಭಿ-

ರ್ವಾಚ್ಯವಾಚಕಸಮ್ಮಿಶ್ರಃ ಶಬ್ದಾತ್ಮಾ ಕಾವ್ಯಮಿತಿ ವ್ಯಪದೇಶ್ಯೋ ವ್ಯಂಜಕ-
ತ್ವಸಾಮ್ಯಾದ್ಧ್ವನಿರಿತ್ಯುಕ್ತಃ .ನ ಚೈವಂವಿಧಸ್ಯ ಧ್ವನೇರ್ವಕ್ಷ್ಯಮಾಣಪ್ರಭೇದ-

ತದ್ಭೇದಸಂಕಲನಯಾ ಮಹಾವಿಷಯಸ್ಯ ಯತ್ಪ್ರಕಾಶನಂ ತದಪ್ರಸಿದ್ಧಾಲಂಕಾರ-
ವಿಶೇಷಮಾತ್ರಪ್ರತಿಪಾದನೇನ ತುಲ್ಯಮಿತಿ ತದ್ಭಾವಿತಚೇತಸಾಂ ಯುಕ್ತ ಏವ
ಸಂರಂಭಃ .ನ ಚ ತೇಷು ಕಥಂಚಿದೀರ್ಷ್ಯಯಾ ಕಲುಷಿತಶೇಮುಷೀಕತ್ವ-
ಮಾವಿಷ್ಕರಣೀಯಂ . ತದೇವಂ ಧ್ವನೇಸ್ತಾವದಭಾವವಾದಿನಃ ಪ್ರತ್ಯುಕ್ತಾಃ .
ಅಸ್ತಿ ಧ್ವನಿಃ .ಸ ಚಾಸಾವವಿವಕ್ಷಿತವಾಚ್ಯೋ ವಿವಕ್ಷಿತಾನ್ಯಪರವಾಚ್ಯಶ್ಚೇತಿ
ದ್ವಿವಿಧಃ ಸಾಮಾನ್ಯೇನ .

ತತ್ರಾದ್ಯಸ್ಯೋದಾಹರಣಂ —

ಸುವರ್ಣಪುಷ್ಪಾಂ ಪೃಥಿವೀಂ ಚಿನ್ವಂತಿ ಪುರುಷಾಸ್ತ್ರಯಃ .
ಶೂರಶ್ಚ ಕೃತವಿದ್ಯಶ್ಚ ಯಶ್ಚ ಜಾನಾತಿ ಸೇವಿತುಂ ..

ದ್ವಿತೀಯಸ್ಯಾಪಿ —

ಶಿಖರಿಣಿ ಕ್ವ ನು ನಾಮ ಕಿಯಚ್ಚಿರಂ ಕಿಮಭಿಧಾನಮಸಾವಕರೋತ್ತಪಃ .
ತರುಣಿಯೇನ ತವಾಧರಪಾಟಲಂ ದಶತಿ ಬಿಂಬಫಲಂ ಶುಕಶಾವಕಃ .. 13..
ಯದಪ್ಯುಕ್ತಂ ಭಕ್ತಿರ್ಧ್ವನಿರಿತಿ , ತತ್ಪ್ರತಿಸಮಾಧೀಯತೇ —

ಭಕ್ತ್ಯಾ ಬಿಭರ್ತಿ ನೈಕತ್ವಂ ರೂಪಭೇದಾದಯಂ ಧ್ವನಿಃ
ಅಯಮುಕ್ತಪ್ರಕಾರೋ ಧ್ವನಿರ್ಭಕ್ತ್ಯಾ ನೈಕತ್ವಂ ಬಿಭರ್ತಿ ಭಿನ್ನರೂಪತ್ವಾತ್ .

ವಾಚ್ಯವ್ಯತಿರಿಕ್ತಸ್ಯಾರ್ಥಸ್ಯ ವಾಚ್ಯವಾಚಕಾಭ್ಯಾಂ ತಾತ್ಪರ್ಯೇಣ ಪ್ರಕಾಶನಂ
ಯತ್ರ ವ್ಯಂಗ್ಯಪ್ರಾಧಾನ್ಯೇ ಸ ಧ್ವನಿಃ .ಉಪಚಾರಮಾತ್ರಂ ತು ಭಕ್ತಿಃ .
ಮಾ ಚೈತತ್ಸ್ಯಾದ್ಭಕ್ತಿರ್ಲಕ್ಷಣಂ ಧ್ವನೇರಿತ್ಯಾಹ —

ಅತಿವ್ಯಾಪ್ತೇರಥಾವ್ಯಾಪ್ತೇರ್ನ ಚಾಸೌ ಲಕ್ಷ್ಯತೇ ತಯಾ .. 14..

ನೈವ ಭಕ್ತ್ಯಾ ಧ್ವನಿರ್ಲಕ್ಷ್ಯತೇ . ಕಥಂ ?ಅತಿವ್ಯಾಪ್ತೇರವ್ಯಾಪ್ತೇಶ್ಚ .
ತತ್ರಾತಿವ್ಯಾಪ್ತಿರ್ಧ್ವನಿವ್ಯತಿರಿಕ್ತೇಽಪಿ ವಿಷಯೇ ಭಕ್ತೇಃ ಸಂಭವಾತ್ .ಯತ್ರ ಹಿ
ವ್ಯಂಗ್ಯಕೃತಂ ಮಹತ್ಸೌಷ್ಠವಂ ನಾಸ್ತಿ ತತ್ರಾಪ್ಯುಪಚರಿತಶಬ್ದವೃತ್ತ್ಯಾ
ಪ್ರಸಿದ್ಧ್ಯನುರೋಧಪ್ರವರ್ತಿತವ್ಯವಹಾರಾಃ ಕವಯೋ ದೃಶ್ಯಂತೇ .ಯಥಾ —

ಪರಿಮ್ಲಾನಂ ಪೀನಸ್ತನಜಘನಸಂಗಾದುಭಯತ-
ಸ್ತನೋರ್ಮಧ್ಯಸ್ಯಾಂತಃ ಪರಿಮಿಲನಮಪ್ರಾಪ್ಯ ಹರಿತಂ .

ಇದಂ ವ್ಯಸ್ತನ್ಯಾಸಂ ಶ್ಲಥಭುಜಲತಾಕ್ಷೇಪವಲನೈಃ
ಕೃಶಾಂಗ್ಯಾಃ ಸಂತಾಪಂ ವದತಿ ಬಿಸಿನೀಪತ್ರಶಯನಂ ..

ತಥಾ —

ಶತಕೃತ್ವೋಽವರುಧ್ಯತೇ ಸಹಸ್ರಕೃತ್ವಶ್ಚುಂಬ್ಯತೇ .

ವಿರಮ್ಯ ಪುನಾ ರಮ್ಯತೇ ಪ್ರಿಯೋ ಜನೋ ನಾಸ್ತಿ ಪುನರುಕ್ತಂ ..

ತಥಾ —

ಕುಪಿತಾಃ ಪ್ರಸನ್ನಾ ಅವರುದಿತವದನಾ ವಿಹಸಂತ್ಯಃ .
ಯಥಾ ಗೃಹೀತಾಸ್ತಥಾ ಹೃದಯಂ ಹರಂತಿ ಸ್ವೈರಿಣ್ಯೋ ಮಹಿಲಾಃ ..
ತಥಾ —

ಭಾರ್ಯಾಯಾಃ ಪ್ರಹಾರೋ ನವಲತಯಾ ದತ್ತಃ ಪ್ರಿಯೇಣ ಸ್ತನಪೃಷ್ಠೇ .

ಮೃದುಕೋಽಪಿ ದುಃಸಹ ಇವ ಜಾತೋ ಹೃದಯೇ ಸಪತ್ನೀನಾಂ ..

ತಥಾ —

ಪರಾರ್ಥೇ ಯಃ ಪೀಡಾಮನುಭವತಿ ಭಂಗೇಽಪಿ ಮಧುರೋ
ಯದೀಯಃ ಸರ್ವೇಷಾಮಿಹ ಖಲು ವಿಕಾರೋಽಪ್ಯಭಿಮತಃ .
ನ ಸಂಪ್ರಾಪ್ತೋ ವೃದ್ಧಿಂ ಯದಿ ಸ ಭೃಶಮಕ್ಷೇತ್ರಪತಿತಃ
ಕಿಮಿಕ್ಷೋರ್ದೋಷೋಽಸೌ ನ ಪುನರಗುಣಾಯಾ ಮರುಭುವಃ ..
ಇತ್ಯತ್ರೇಕ್ಷುಪಕ್ಷೇಽನುಭವತಿಶಬ್ದಃ .ನ ಚೈವಂವಿಧಃ ಕದಾಚಿದಪಿ

ಧ್ವನೇರ್ವಿಷಯಃ .
ಯತಃ —
ಉಕ್ತ್ಯಂತರೇಣಾಶಕ್ಯಂ ಯತ್ತಚ್ಚಾರುತ್ವಂ ಪ್ರಕಾಶಯನ್ .

ಶಬ್ದೋ ವ್ಯಂಜಕತಾಂ ಬಿಭ್ರದ್ ಧ್ವನ್ಯುಕ್ತೇರ್ವಿಷಯೀಭವೇತ್ .. 15..

ಅತ್ರ ಚೋದಾಹೃತೇ ವಿಷಯೇ ನೋಕ್ತ್ಯಂತರಾಶಕ್ಯಚಾರುತ್ವವ್ಯಕ್ತಿಹೇತುಃ
ಶಬ್ದಃ . ಕಿಂಚ —

ರೂಢಾಯೇ ವಿಷಯೇಽನ್ಯತ್ರ ಶಬ್ದಾಃ ಸ್ವವಿಷಯಾದಪಿ .

ಲಾವಣ್ಯಾದ್ಯಾಃ ಪ್ರಯುಕ್ತಾಸ್ತೇ ನ ಭವಂತಿ ಪದಂ ಧ್ವನೇಃ .. 16..
ತೇಷು ಚೋಪಚರಿತಶಬ್ದವೃತ್ತಿರಸ್ತೀತಿ . ತಥಾವಿಧೇ ಚ ವಿಷಯೇ
ಕ್ವಚಿತ್ಸಂಭವನ್ನಪಿ ಧ್ವನಿವ್ಯವಹಾರಃ ಪ್ರಕಾರಾಂತರೇಣ ಪ್ರವರ್ತತೇ .

ನ ತಥಾವಿಧಶಬ್ದಮುಖೇನ .

ಅಪಿ ಚ —

ಮುಖ್ಯಾಂ ವೃತ್ತಿಂ ಪರಿತ್ಯಜ್ಯ ಗುಣವೃತ್ತ್ಯಾಽರ್ಥದರ್ಶನಂ .

ಯದುದ್ದಿಶ್ಯ ಫಲಂ ತತ್ರ ಶಬ್ದೋ ನೈವ ಸ್ಖಲದ್ಗತಿಃ .. 17..
ತತ್ರ ಹಿ ಚಾರುತ್ವಾತಿಶಯವಿಶಿಷ್ಟಾರ್ಥಪ್ರಕಾಶನಲಕ್ಷಣೇ ಪ್ರಯೋಜನೇ
ಕರ್ತವ್ಯೇ ಯದಿ ಶಬ್ದಸ್ಯಾಮುಖ್ಯತಾ ತದಾ ತಸ್ಯ ಪ್ರಯೋಗೇ ದುಷ್ಟತೈವ ಸ್ಯಾತ್ .

ನ ಚೈವಂ ; ತಸ್ಮಾತ್ —

ವಾಚಕತ್ವಾಶ್ರಯೇಣೈವ ಗುಣವೃತ್ತಿರ್ವ್ಯವಸ್ಥಿತಾ .

ವ್ಯಂಜಕತ್ವೈಕಮೂಲಸ್ಯ ಧ್ವನೇಃ ಸ್ಯಾಲ್ಲಕ್ಷಣಂ ಕಥಂ .. 18..

ತಸ್ಮಾದನ್ಯೋ ಧ್ವನಿರನ್ಯಾ ಚ ಗುಣವೃತ್ತಿಃ .ಅವ್ಯಾಪ್ತಿರಪ್ಯಸ್ಯ ಲಕ್ಷಣಸ್ಯ .
ನ ಹಿ ಧ್ವನಿಪ್ರಭೇದೋ ವಿವಕ್ಷಿತಾನ್ಯಪರವಾಚ್ಯಲಕ್ಷಣಃ .ಅನ್ಯೇ ಚ
ಬಹವಃ ಪ್ರಕಾರಾ ಭಕ್ತ್ಯಾ ವ್ಯಾಪ್ಯಂತಃ ; ತಸ್ಮಾದ್ಭಕ್ತಿರಲಕ್ಷಣಂ .. 18..

ಕಸ್ಯಚಿದ್ ಧ್ವನಿಭೇದಸ್ಯ ಸಾ ತು ಸ್ಯಾದುಪಲಕ್ಷಣಂ .

ಸಾ ಪುನರ್ಭಕ್ತಿರ್ವಕ್ಷ್ಯಮಾಣಪ್ರಭೇದಮಧ್ಯಾದನ್ಯತಮಸ್ಯ ಭೇದಸ್ಯ ಯದಿ
ನಾಮೋಪಲಕ್ಷಣತಯಾ ಸಂಭಾವ್ಯೇತ ;ಯದಿ ಚ ಗುಣವೃತ್ತ್ಯೈವ ಧ್ವನಿ-

ರ್ಲಕ್ಷ್ಯತ ಇತ್ಯುಚ್ಯತೇ ತದಭಿಧಾವ್ಯಾಪಾರೇಣ ತದಿತರೋಽಲಂಕಾರವರ್ಗಃ
ಸಮಗ್ರ ಏವ ಲಕ್ಷ್ಯತ ಇತಿ ಪ್ರತ್ಯೇಕಮಲಂಕಾರಾಣಾಂ ಲಕ್ಷಣಕರಣ-

ವೈಯರ್ಥ್ಯಪ್ರಸಂಗಃ . ಕಿಂ ಚ
ಲಕ್ಷಣೇಽನ್ಯೈಃ ಕೃತೇ ಚಾಸ್ಯ ಪಕ್ಷಸಂಸಿದ್ಧಿರೇವ ನಃ .. 19..
ಕೃತೇಽಪಿ ವಾ ಪೂರ್ವಮೇವಾನ್ಯೈರ್ಧ್ವನಿಲಕ್ಷಣೇ ಪಕ್ಷಸಂಸಿದ್ಧಿರೇವ ನಃ ;
ಯಸ್ಮಾದ್ಧ್ವನಿರಸ್ತೀತಿ ನಃ ಪಕ್ಷಃ .ಸ ಚ ಪ್ರಾಗೇವ ಸಂಸಿದ್ಧ ಇತ್ಯಯತ್ನ-

dhvanyaloka1.pdf 11



ಧ್ವನ್ಯಾಲೋಕಃ

ಸಂಪನ್ನಸಮೀಹಿತಾರ್ಥಾಃ ಸಂವೃತ್ತಾಃ ಸ್ಮಃ .ಯೇಽಪಿ ಸಹೃದಯಹೃದಯ-

ಸಂವೇದ್ಯಮನಾಖ್ಯೇಯಮೇವ ಧ್ವನೇರಾತ್ಮಾನಮಾಮ್ನಾಸಿಷುಸ್ತೇಽಪಿ ನ ಪರೀಕ್ಷ್ಯ
ವಾದಿನಃ .ಯತಉಕ್ತಯಾ ನೀತ್ಯಾ ವಕ್ಷ್ಯಮಾಣಯಾ ಚ ಧ್ವನೇಃ ಸಾಮಾನ್ಯವಿಶೇ-
ಷಲಕ್ಷಣೇ ಪ್ರತಿಪಾದಿತೇಽಪಿಯದ್ಯನಾಖ್ಯೇಯತ್ವಂ ತತ್ಸರ್ವೇಷಾಮೇವ ವಸ್ತೂನಾಂ
ತತ್ಪ್ರಸಕ್ತಂ .ಯದಿ ಪುನರ್ಧ್ವನೇರತಿಶಯೋಕ್ತ್ಯಾನಯಾ ಕಾವ್ಯಾಂತರಾತಿಶಾಯಿ
ತೈಃ ಸ್ವರೂಪಮಾಖ್ಯಾಯತೇ ತತ್ತೇಽಪಿಯುಕ್ತಾಭಿಧಾಯಿನ ಏವ ..

ಇತಿ ಶ್ರೀರಾಜಾನಕಾನಂದವರ್ಧನಾಚಾರ್ಯವಿರಚಿತೇ ಧ್ವನ್ಯಾಲೋಕೇ ಪ್ರಥಮ
ಉದ್ದ್ಯೋತಃ ..

